
Կ Ա Ր Գ
ԱՊԱՀՈՎԱԳՐՎԱԾ ԱՆՁԻ ԿԱՐԳԱՎԻՃԱԿԻ ՁԵՌՔ ԲԵՐՄԱՆ ԿԱՄ ԴԱԴԱՐԵՑՄԱՆ, ԱՊԱՀՈՎԱԳՐԱՎՃԱՐ ՎՃԱՐՈՂԻ ԿԱՄ ԱՊԱՀՈՎԱԳՐԱՎՃԱՐ ՉՎՃԱՐՈՂԻ ԿԱՐԳԱՎԻՃԱԿ ՍՏԱՆԱԼՈՒ, ԱՊԱՀՈՎԱԳՐԱՎՃԱՐ ՎՃԱՐԵԼՈՒ ՊԱՐՏԱԿԱՆՈՒԹՅԱՆ, ԻՆՉՊԵՍ ՆԱԵՎ ԴՐԱ ՉԱՓԻ, ՎՃԱՐՄԱՆ ԺԱՄԿԵՏՆԵՐԻ, ՎՃԱՐՄԱՆ ԿԱՏԱՐՄԱՆ ԿԱՐԳԻ, ՎՃԱՐՄԱՆ ՈՒՇԱՑՄԱՆ ԿԱՄ ՉՎՃԱՐՄԱՆ ԵՎ ԱՅԴ ՀԻՄՔՈՎ ԿԱՐԳԱՎԻՃԱԿԻ ԴԱԴԱՐԵՑՄԱՆ ՄԱՍԻՆ ԾԱՆՈՒՑՄԱՆ 

1. ԸՆԴՀԱՆՈՒՐ ԴՐՈՒՅԹՆԵՐ
 1. Սույն կարգով կարգավորվում են ապահովագրված անձի կարգավիճակի ձեռք բերման կամ դադարեցման, ապահովագրավճար վճարողի կամ ապահովագրավճար չվճարողի կարգավիճակ ստանալու, ապահովագրավճար վճարելու պարտականության, ինչպես նաև դրա չափի, վճարման ժամկետների, վճարման կատարման կարգի, վճարման ուշացման կամ չվճարման և այդ հիմքով կարգավիճակի դադարեցման մասին ծանուցման (այսուհետ` ծանուցումներ) հետ կապված հարաբերությունները:
2. Սույն կարգում նշված հասկացությունները կիրառվում են այն իմաստով, ինչպես սահմանված են «Առողջության համընդհանուր ապահովագրության մասին» օրենքով (այսուհետ` Օրենք) և «Ինտերնետով հրապարակային և անհատական ծանուցման մասին» օրենքով:
3. Ծանուցումները ֆիզիկական անձանց և հարկային գործակալներին ուղարկվում են Առողջության համընդհանուր ապահովագրության հիմնադրամի (այսուհետ` Հիմնադրամ) կողմից:

2. ԾԱՆՈՒՑՄԱՆ ԵՆԹԱԿԱ ԴԵՊՔԵՐԸ
4. Հիմնադրամը սույն կարգի համաձայն ծանուցումներ ուղարկում է`
1) ապահովագրված անձի կարգավիճակ ձեռք բերելու մասին.
2) ապահովագրված անձի կարգավիճակը դադարեցվելու մասին.
3) ապահովագրավճար վճարողի կարգավիճակ ստանալու մասին.
4) ապահովագրավճար չվճարողի կարգավիճակ ստանալու մասին.
5) ապահովագրավճար վճարելու պարտականության մասին.
6) ապահովագրավճար վճարելու ուշացման մասին.
7) ապահովագրավճար չվճարելու և այդ հիմքով կարգավիճակի դադարեցման մասին.
8) ապահովագրավճարի չափի, վճարման ժամկետների, վճարման կատարման կարգի մասին:
5. Սույն կարգի 4-րդ կետի 6-8-րդ ենթակետերով սահմանված ծանուցումներն ուղարկվում են Օրենքով սահմանված կարգով առողջության համընդհանուր ապահովագրության վկայագրի ակտիվացումից հետո:

3. ԾԱՆՈՒՑՄԱՆ ՁԵՎԵՐԸ
6. Ծանուցումները կարող են ուղարկվել անհատական ծանուցման և հրապարակային ծանուցման ձևով: 
	7. Ֆիզիկական անձի անհատական ծանուցումները կարող են իրականացվել`
1) էլեկտրոնային առողջապահության համակարգի միջոցով (էլեկտրոնային առողջապահության համակարգի հավելվածում անձի գրանցված լինելու պարագայում).
2) էլեկտրոնային փոստի միջոցով (առողջության համընդհանուր ապահովագրության ռեգիստրում ապահովագրված անձի անհատական հաշվում (այսուհետ` անհատական հաշիվ) էլեկտրոնային փոստի առկայության պարագայում). 
3) հեռախոսային կարճ հաղորդագրությունների միջոցով (առողջության համընդհանուր ապահովագրության ռեգիստրում ապահովագրված անձի անհատական հաշվում անձի հեռախոսահամարի առկայության պարագայում). 
4) անձի պաշտոնական էլեկտրոնային փոստի միջոցով (ՀԾՀ@e-citizen.am).
5) առողջության առաջնային պահպանման ծառայություններ մատուցող բժշկական օգնություն և սպասարկում իրականացնողների միջոցով:
8. Հեռախոսային կարճ հաղորդագրությունների կամ էլեկտրոնային փոստի միջոցով ծանուցումներ ստանալու համար անձն իր անհատական հաշվում նշում է այն հեռախոսահամարը կամ էլեկտրոնային փոստի հասցեն, որով ցանկանում է ստանալ սույն կարգով սահմանված ծանուցումները:
9. Ֆիզիկական անձի կողմից սույն կարգի 8-րդ կետերով սահմանված գործողությունները չկատարելու դեպքում ծանուցումներն ուղարկվում են ֆիզիկական անձի պաշտոնական էլեկտրոնային փոստի հասցեով: 
10. Էլեկտրոնային առողջապահության համակարգի, էլեկտրոնային փոստի (այդ թվում` պաշտոնական) և հեռախոսահամարի միջոցով ուղարկվող ծանուցումներում պետք է առկա լինի անձի կողմից այն կարդացած լինելու մասին էլեկտրոնային հավաստման հնարավորություն:
11. Առողջության առաջնային պահպանման ծառայություններ մատուցող բժշկական օգնություն և սպասարկում իրականացնողների կողմից կատարվող ծանուցումների դեպքում ֆիզիկական անձը պետք է ստորագրությամբ հավաստի ծանուցված լինելու հանգամանքը:
12. Հարկային գործակալների անհատական ծանուցումն իրականացվում է Հայաստանի Հանրապետության հարկային օրենսգրքով սահմանված հարկային մարմնի հաշվետվությունների ներկայացման էլեկտրոնային կառավարման համակարգի անձնական էջի միջոցով:
13. Եթե ֆիզիկական անձին և հարկային գործակալին ուղարկված ծանուցումը էլեկտրոնային փոստում (այդ թվում` պաշտոնական), հեռախոսային կարճ հաղորդագրությունում, անհատական հաշվում կամ հաշվետվությունների ներկայացման էլեկտրոնային կառավարման համակարգի անձնական էջում տեղադրվելուց երեք օր հետո բացակայում է էլեկտրոնային փոստի (այդ թվում` պաշտոնական), հեռախոսային կարճ հաղորդագրության, անհատական հաշվի կամ հարկային մարմնի հաշվետվությունների ներկայացման էլեկտրոնային կառավարման համակարգի անձնական էջի միջոցով ծանուցումը կարդացած լինելու մասին էլեկտրոնային հավաստումը, ապա ծանուցումն իրականացվում է հրապարակային ծանուցման միջոցով:
14. Ծանուցումների հետ կապված և սույն կարգով չկարգավորված հարաբերությունները կարգավորվում են «Ինտերնետով հրապարակային և անհատական ծանուցման մասին» օրենքով:
15. Սխալ ուղարկված ծանուցումները չեղարկվում են Հիմնադրամի կողմից լրացուցիչ ուղարկված ծանուցումների միջոցով` սխալը հայտնաբերելուց հետո մեկ աշխատանքային օրվա ընթացքում:
			
4. ԾԱՆՈՒՑՄԱՆ ԲՈՎԱՆԴԱԿՈՒԹՅՈՒՆԸ
	16. Ծանուցումը պարունակում է առնվազն հետևյալ տեղեկությունները`
1) ծանուցում ուղարկող մարմնի անվանումը,
2) ծանուցվող անձի տվյալները` անունը, ազգանունը, հայրանունը, ծննդյան տարին, ամիսը, ամսաթիվը, հանրային ծառայությունների համարանիշը կամ հանրային ծառայությունների համարանիշ չստանալու վերաբերյալ տեղեկանքի համարը,
3) ծանուցման հիմքը և համապատասխան իրավական ակտի հղումը,
4) համապատասխան կարգավիճակ ստացման, ձեռքբերման կամ դադարեցման ամսաթիվը, ամիսը և տարեթիվը, 
5) ապահովագրավճարի չափը (եթե կիրառելի է),
6) ապահովագրավճարի վճարման ժամկետը և վճարման եղանակը (եթե կիրառելի է),
7) ապահովագրավճարը չվճարելու կամ ուշ վճարելու հետևանքները (եթե կիրառելի է:

5. ԾԱՆՈՒՑՄԱՆ ԺԱՄԿԵՏՆԵՐԸ
17. Ֆիզիկական անձանց և հարկային գործակալներին ծանուցումներն ուղարկվում են համապատասխան հիմքերն առաջանալու օրվան հաջորդող 3 աշխատանքային օրերի ընթացքում:
